
				ఈ పుట అచ్చుదిద్దబడ్డది



	మ.	
సరసుం డాతఁడు పెద్ద యాతఁడు మహాసౌందర్యవంతుం డతం

డరి హృద్భీకరశౌర్యధుర్యుఁ డతఁడుద్యద్దాన కర్ణుం డతం

డురుగోత్రోద్భవుఁడాట డెవ్వడిల నుద్యోగార్థ సంపన్నుఁడౌ

మరుదీశోపల నీలమూర్తి ధర! రామా! భక్తమందారమా!

	శా.	
విత్తం బొత్తుగఁ గూర్చి మానవుఁడు దుర్వృత్తిం బ్రవర్తించి యు

వ్వెత్తుం దేహ మెఱుంగలేక తిరుగున్ హేలాగతిన్ బత్తెఁ దాఁ

జిత్తాంబ్జంబున మిమ్ముఁ గొల్వఁ డెపు డిస్సీ యెంత పాపంబొకో

మత్తరాతి నిశాట సంహరణ! రామా! భక్తమందారమా!

	మ.	
శమ మావంతయుఁ బూననొల్లఁడు గరుష్ఠ జ్ఞానవిద్యావిశే

షము గోరంతయు నాత్మలోఁ దలఁపఁ డాచార ప్రచారంబు ధ

ర్మము వీసంబును జేయఁజాలఁడు గదా, ముందుండు పెన్ రొక్కపున్

మమతన్ దేహ మెఱుంగలేక ధర రామా! భక్తమందారమా!

	మ.	
భువిలో లోభులు కూడఁబెట్టిన ధనంబున్ బందికా డ్రూడిగల్

బవినీలున్ దరిబేసులున్ దొరలొగిన్ వచ్చుల్ నటీ దాసికా

యువతుల్ గుంటెనకత్తెలున్ గొనుదు రోహో! యెట్టి కర్మంబొ! హై

మవతిసన్నుత దివ్యనామ! రఘురామా! భక్తమందారమా!

	మ.	
సిరులెంతేనియు నిక్కువంబనుచు దుశ్శీలన్ మదిన్ నమ్మి ని

ర్భర గర్వంబున మీఁదు చూతు రహహా! భవంబుతో నెంచినం

గరి కర్ణాంతము లంబు బుద్భుదతతుల ఖద్యోతకీతప్రభల్

మరుదగ్రార్పిత దీపమాలికలు! రామా! భక్తమందారమా!

	మ.	
ఇటురా రమ్మని పిల్చి గౌరవముగా హేమాంబరాందోళికా

కటకప్రాకట భూషణాదులిడి వేడ్కన్ ఱేఁడు ప్రార్థింప వి

స్ఫుట భంగిం దగు కావ్యకన్య నిడనొప్పున్ గానిచో నుర్వి కో

మటి మేనర్కమె బల్మిఁగట్టఁగను? రామా! భక్తమందారమా!

